
రావణుఁ జంప కారామభూపాలుఁ - డేవిధంబుననైన నేల పోనిచ్చు?'

దనుజేశుపై విల్లు ధరియించునపుడు - మనచేతఁ బోవునే మనుకులేశ్వరుఁడు?

పిడికిట నడఁగునే పేర్చుకాలాగ్ని? - పుడిసిట నడఁగునే పొంగారుజలధి?

పట్టంగ నలవియే పాతాళతలము? - గట్టింప నలవియే గగనభాగంబు?

తెంపంగ వచ్చునే దిగ్వితానంబు? - తుంపంగ వచ్చునే ధూర్జటివాలు?

నఱచేత నడఁచిన నడగునే సూర్యుఁ? - డెఱుఁగని మీతోడ నిట్లాడనేల?440

కడుమూర్ఖు నాకారి కామాతురుండు - మడియఁడె మీయట్టి మంత్రులు గలుగ?

నాబుద్ధి వినునె యీనాకేశవైరి - మీబుద్ధిఁ జెడుగాక మిక్కిలి క్రొవ్వి"

యని మొగమోడక యాడఁ బ్రహస్తుఁ - డనువాఁడు గైకొన కావిభీషణుని

"నురగులతోఁ బోరి యోడ మెన్నఁడును - సురలతోఁ బోరాడి స్రుక్క మెన్నఁడును

యక్షులతో గిట్టి యలయ మెన్నఁడును - రాక్షసావళిచేతఁ గ్రాగ మెన్నఁడును

నరుఁ డై నయారామనరనాయకునకు - దురములో నే మోడుదుమె విభీషణుఁడ?

యేచందమున వారి నెఱుఁగుదో కాని - నీచేత వింటిమి నేఁ డింత వింత




ఇంద్రజిత్తు విభీషణునికి తనలా వెఱింగించుట


దనుజులలా వంత తక్కువే" యనినఁ - జనియె నాగ్రహ మెత్తి జంభారిజిత్తు

తోరమై పేర్చిన దుర్మదగ్రంథి - యారాముతమ్ము శరాగ్నిచేఁ గాలఁ

గారణం బటమీఁదఁ గలుగుటఁ జేసి - యేరూపమున నీతి నిచ్చలో నిడక

విను విభీషణ నీవు వెఱచెదుగాక - మనయందు రాక్షసమహిమ లూహింప

హీనుఁడైనను నోపు నింతటిపనికి - మానక రామలక్ష్మణుల మర్దింప

మూఁడులోకములు నిమ్ముల నేలువాని - వాఁడివజ్రము గల వాసవుఁ బట్టి

చెఱఁబెట్టనా వాని సితకరిఁ బట్టి - విఱువనా కొమ్ములు వింతయే నీకు

ననలు గాఱించి యయ్యంతకు నొంచి - దనుజు లారించి యాతఱి వాని నొడిచి

గాలిఁ దూలించి యక్షపుని మర్దించి - శూలి నోడించి నిష్ఠురత వాటించి

యేచిన నాచేత నీనరు ల్చావ - రా చెప్పె దుబ్బి వారలఁ బెద్దచేసి,

కలఁతునా సప్తసాగరములు సొచ్చి - మలపుదునా మేరుమందరంబులను

దాఁటుదునా ధరాతల మెల్లఁ గడవ - మీటుదునా నేల మింటితో నంటి

వంతునా జగములు వనచరకోటి - ముంతునా బెగడొంద మున్నీటిలోనఁ
460

బుడమి మోచిన నాగపుంగవుఁ బట్టి - పిడుతునా విష మెల్లఁ బిచ్చిలి వోవ

నొక్కట దుండంబు లొడిసి రాఁ దిగిచి - దిక్కరీంద్రుల నీడ్చి తెత్తునా పూని?

భూమితో నిప్పుడు భుజశక్తి మెఱసి - ప్రాముదునా చంద్రభానుబింబముల

వనచరకోటుల వైతునా పట్టి - దినకరబింబంబు దిక్కులు గడవ

నాలంబులో వానరాలి రక్తములు - గ్రోలింతునా భూతకోటులచేతఁ

